
						વિકિસ્રોતમાંથી

					

					


					
					
					આ પાનાનું પ્રુફરીડિંગ થઈ ગયું છે


'તું બાલ ને તુજ પિતા નહિ આજ પાસે,

એ કૌરવો કુશલ પ્રોઢ મહાબલી છે;

આ નેત્ર માત્ર તુજ ઉપર ઠારવાનાં,

મા વિનવે, જઈશ ના ! નહિ બાળ નાના !



ખીલતું ઉત્તરાનું મ્હોં આ નેત્રે તરતું દિસે,

છેડો એ વારવા તુંને ત્હારા પાદ પરે પડે.



ત્હેં હસ્ત એ ગ્રહી હજુ નવ મ્હોં ય દીઠું !

એ દેવી ઉપર દયા નવ લાવશે શું ?

સંસારમાં નિરખવા સરખી વિભૂતિ

જોવા નહીં નયન શું તુજ જાય ઠેરી ?



વાદીલો પણ જન્મથી ય પ્રથમે તું છે બન્યો - બાપલા !

માતા આ તુજ ભોળીએ વળી તને કીધો બહુ ચાગલો !

શું હું વ્યર્થ જ આ કહું સહુ તને ? ના વાદ શું છોડશે ?

રે રે ભાઈ ! દયા ય કોઈ ઉરની ના શું જરી લાવશે ?'



'માતા ! આ તુજ બોલ શું ઘટિત છે કો વીરમાતામુખે ?

માતા ! ખડ્ગ વિના - વિના રણભૂમિ શું પુત્રનો અર્થ છે ?

મ્હારા તાત ન શું દુઃખે સળગશે આ બોલ ત્હારા સુણી ?

દે આશિષ, ફરી હવે રણ જવા વારિશ હુંને નહીં.'



આંસુડાં આ ઉપાલંભે માતાનાં અટકે નહીં,

હસ્ત એ પુત્રને મ્હોંએ ફરતાં કંપ મટે નહીં.



અસુખ જરી ય થાતાં પુત્રને સ્વપ્નમાં એ -

જરી પણ બનતાં કૈં પુત્રનો વાળ વાંકો -

ફડફડી ઉઠતું જે માતનું આર્દ્ર હૈયું,

નહિ હજુ અભિમન્યુ જાણતો દિસે છે.



વીરનું બાલ હૈયું એ ના ના પ્રૌઢ હજુ સુધી,

ખડ્ગનો બાલસ્નેહી આ - તેને જાણ ન સ્નેહની.



પણ માતાનો પ્રેમ જાણે એક જ માવડી,

બીજાં ભીનાં નેણ દુનિયાની માયા ખરી.

બચલાં વીંછણ ખાય - વીંછા ડંખ ન આપતી,

માનો મર જીવ જાય - ઊની આંચ દીએ નહીં.

